
Бугун мамлакатимизда амалга оширилаётган ислоҳотларнинг янги босқичида халқимизга хизмат қилиш ҳар биримиздан эришилган ютуқлар ортига яширинишни эмас, балки мавжуд долзарб муаммолар билан ҳар куни тизимли шуғулланишни тақозо этади. Зеро, ҳар бир жабҳадаги мавжуд масалаларга илғор хорижий тажриба асосида янгича ечим топиш, касбий маҳорат ва илмий салоҳиятни доимий ошириш ҳамда мамлакатимиз тараққиёти, халқимиз равнақи йўлида ҳаракат қилиш барчамизнинг бурчимиздир.

Халқимиз учун энг муборак ва энг қадрли байрам – мамлакатимиз Мустақиллигининг 26 йиллиги республикамиз иқтисодиётининг барча соҳаларида бўлгани каби банк тизимида ҳам туб ислоҳотлар амалга оширилаётган бир шароитда кутиб олинмоқда. 

Банк тизимидаги ислоҳотлардан кўзланган асосий мақсад мамлакатимизнинг сифат жиҳатдан янги даражада ижтимоий-иқтисодий ривожланиши учун зарур барқарор макроиқтисодий ва қулай инвестицион муҳитни шакллантириш, халқимиз эҳтиёжи ва талабларига мутаносиб замонавий, самарали банк хизматларини тақдим этишдир. Маълумки, банкларнинг иқтисодиётдаги молиявий воситачилик ролини мустаҳкамлаш билан аҳоли ва тадбиркорлик субъектларининг ишончли ҳамкорига айланишга эришиш орқали пировардида халқ фаровонлигини оширишга, муносиб меҳнат ва турмуш шароитини яратишга хизмат қилувчи тизимни шакллантириш мумкин. 

Амалда бугунги кундаги ислоҳотларнинг «Йўл харитаси» сифатида Президентимизнинг 2017 йил 2 февралдаги 
ПФ-4947-сонли Фармони билан қабул қилинган «2017-2021 йилларда Ўзбекистон Республикасини ривожлантиришнинг бешта устувор йўналиши бўйича Ҳаракатлар стратегияси»да белгилаб берилган иқтисодиётни ривожлантириш, эркинлаштириш ва тартибга солишнинг тамомила янги устувор йўналишлари хизмат қилмоқда.

Хусусан, Ҳаракатлар стратегиясининг учинчи йўналишида белгиланганидек, бугун банк тизими олдида мамлакат тараққиёти учун долзарб масалалар, жумладан, валюта сиёсати ва бозорини халқаро талаб ҳамда андозалар асосида эркинлаштириш, миллий валюта барқарорлигини мустаҳкамлаш, унга эришишда пул-кредит сиёсати инструментларининг ролини кенгайтириш, банк тизимини бугунги кун талабидан келиб чиқиб ислоҳ қилиш, унинг молиявий барқарорлигини мустаҳкамлаш, кўрсатилаётган банк хизматлари сифатини ошириш ва турини кўпайтириш каби вазифалар турибди.

Шуни таъкидлаш жоизки, мамлакатимизда амалга оширилаётган ислоҳотларнинг аҳамияти ва долзарблиги халқаро ҳамжамият томонидан ҳам қайд этилмоқда. Хусусан, жорий йилнинг июль ойида Халқаро валюта фонди миссиясининг баёнотида миссия Президент Шавкат Мирзиёев томонидан тасдиқланган Ҳаракатлар стратегиясига асосланган расмий органларнинг иқтисодиётни ислоҳ қилиш бўйича комплекс режаларини маъқуллаши, мазкур режаларнинг ўз вақтида ва самарали ижро этилиши иқтисодиётда сифатли иш ўринлари барпо этилиши ҳамда барқарор ўсишни таъминлаш салоҳияти сезиларли даражада ошишига шароит яратиши алоҳида таъкидланган.

Мазкур ислоҳотларнинг яна бир ўзига хос жиҳати амалга оширилаётган чора-тадбирларнинг мамлакат тараққиётини жадаллаштиришга нечоғли хизмат қилиши ва мамлакатимиз аҳолисининг кундалик ҳаётига қандай таъсир ўтказиши бугунги кундаги асосий баҳолаш мезони бўлиб хизмат қилиши ҳамда мавжуд муаммоларнинг очиқ ва танқидий таҳлил қилинишида намоён бўлмоқда.

Шу ўринда, пул-кредит соҳасидаги ислоҳотлар ва банк тизими олдида турган долзарб вазифаларга тўхталар эканмиз, таҳлил ва мулоҳазаларни мамлакатимиз тараққиёти, жумладан, тадбиркорлик ва инвестицион фаолият учун зарур шароит ҳамда қулай иқтисодий муҳитни яратишда устувор аҳамиятга эга бўлган, ҳозирги пайтда барчанинг диққат-эътиборида турган валюта сиёсати ва бозорини эркинлаштириш масаласидан бошлаш мақсадга мувофиқдир.

Валюта сиёсатини эркинлаштириш
Даставвал таъкидлаш керакки, сўнгги йилларда амалга оширилган валюта сиёсати ташқи иқтисодий фаолият соҳасини такомиллаштириш борасида кўрилган чоралар билан бирга иқтисодиётга инвестицияларни жалб қилиш, мамлакат экспорт салоҳиятини ошириш ва ишлаб чиқариш секторини ривожлантиришда ўзига хос ўринга эга эди.

Хусусан, сўмнинг хорижий валюталарга нисбатан босқичма-босқич девальвация қилиб борилиши тадбиркорлар томонидан ишлаб чиқариш фаолиятини прогноз қилишдаги ноаниқликларни камайтириш ҳамда иқтисодиётни диверсификациялаш ва ривожлантириш учун хорижий кредитларни жалб қилишда афзалликлар яратишга қаратилган эди.

Хориждан молиявий маблағлар жалб қилиш ва капитал ҳаракати билан боғлиқ бошқа операцияларни амалга оширишга эҳтиёткорлик билан ёндашиш жаҳон молиявий инқирозининг салбий оқибатларини юмшатиш учун замин яратди. Шу билан бирга, жаҳон иқтисодиётида рўй бераётган ўзгаришлар, ташқи бозорларда рақобат муҳитининг тобора кескинлашиб бориши ҳамда асосий савдо шерикларимиз ҳисобланган давлатларда амалга оширилаётган алмашув курси сиёсати таъсирида юзага келган иқтисодий вазиятда олиб борилаётган валюта сиёсатининг мамлакатимизни жадал суръатлар билан ривожлантириш мақсадларига ва бугунги кун талабларига мос келмаётганлиги аён бўлди.

Бошқача айтганда, мамлакатимиз тараққиётини янги босқичга олиб чиқиш шу вақтгача амалга ошириб келинган валюта сиёсатини қайта кўриб чиқиш, илғор жаҳон тажрибаси ва бозор механизмлари асосида уни эркинлаштиришни тақозо қилмоқда. Валюта муносабатларига ҳаддан зиёд аралашув, иқтисодиётнинг муайян соҳалари ва тадбиркорлик субъектларига имтиёз ҳамда преференцияларнинг жорий этилганлиги, ташқи савдо ва тадбиркорлик фаолиятини юритишда юзага келган тенгсизлик ҳолати бугун ривожланиш йўлидаги асосий тўсиқлардан бирига айланган.

Шу ўринда ташқи муҳитга мослаштирилмаган курс сиёсати экспорт қилувчи корхоналар шароитини мураккаблаштириб, экспортни қўллаб-қувватлаш борасидаги давлат сиёсати самарадорлигини ошириш имкониятини чеклаётганини ҳам алоҳида таъкидлаш жоиз.

Мамлакатимизда валюта сиёсатини эркинлаштириш юридик ва жисмоний шахсларга хорижий валютани эркин харид қилиш ҳамда сотиш, миллий валютанинг айирбошлаш курсини фақат бозор механизмлари ёрдамида аниқлаш, экспорт ҳажмини ва маҳаллий маҳсулотларнинг ташқи бозорлардаги рақобатбардошлигини ошириш, иқтисодиётнинг барча тармоқларига бевосита хорижий инвестицияларни жалб қилиш учун зарур тадбиркорлик муҳити, инвестицион иқлимни яхшилаш борасидаги муҳим омил сифатида қаралмоқда.

Мамлакатимиз иқтисодиётида юзага келган вазият ҳамда республикада барқарор иқтисодий тараққиётни таъминлаш ва ривожланиш учун қулай муҳит яратиш борасидаги масалаларнинг ўзаро боғлиқлиги инобатга олиниб, Ҳаракатлар стратегиясида валюта бозорини эркинлаштириш, экспортни қўллаб-қувватловчи валюта курси сиёсатини такомиллаштириш ҳамда тижорат банклари томонидан хорижий валютанинг эркин сотилишини жорий этиш борасида тегишли вазифалар белгиланди. Ва бугун бу борада олиб борилаётган ишлар тобора жадаллашмоқда.

Хусусан, ташқи иқтисодий алоқаларда иштирок этувчи хўжалик юритувчи субъектлар томонидан бозор курсида валюта айирбошлаш операцияларининг қонуний ва қулай йўл билан амалга оширилиши имкониятларини кенгайтириш билан бирга Ўзбекистон Республикаси Президентининг 2017 йил 28 июлдаги ПҚ-3157-сонли «Маҳаллий экспорт қилувчи корхоналарни рағбатлантиришнинг қўшимча чора-тадбирлари тўғрисида»ги Қарорига мувофиқ, жорий йил 1 августдан бошлаб товар ва хизматларни экспортга сотишдан олинган хорижий валютадаги тушумнинг 25 фоизини ваколатли банкларга мажбурий сотиш борасидаги талабнинг бекор қилиниши валюта бозорини эркинлаштиришга қаратилган сезиларли қадам ҳисобланади.

Айни пайтда курс тебранишлари ва инфляция даражаси ошишининг олдини олиш, иқтисодиётдаги инфляцион кутилмалар ҳамда кредитлаш ва пул массаси ҳажми ўсиши суръатларини пасайтириш Марказий банк олдида турган долзарб вазифалардан биридир. Ушбу вазифаларни бажариш йўлидаги муҳим тадбир сифатида Марказий банкнинг қайта молиялаш ставкаси оширилди. Қайд этиш жоизки, қайта молиялаш ставкаси оширилиши жорий йилнинг дастлабки ойларида кузатилган инфляцион босим ва кутилмаларни пасайтириш имконини берди.

Ўз навбатида, Халқаро валюта жамғармаси миссияси ҳам Ўзбекистон Марказий банкининг қайта молиялаш ставкасини 9 фоиздан 14 фоизгача ошириш ҳисобига пул-кредит сиёсатининг қатъийлаштирилишини ижобий баҳолади.

Умуман олганда, Ҳаракатлар стратегиясида белгиланган иқтисодиётни ислоҳ қилишнинг устувор вазифалари, жумладан, валюта сиёсатини эркинлаштириш ва илғор бозор механизмларини босқичма-босқич жорий этиш борасида амалга оширилаётган тизимли тайёргарлик ишлари натижасида валюта бозорини либераллаштириш учун зарур шароит яратилиб, юзага келиши мумкин бўлган хатарларнинг олди олинмоқда.

Валюта тизимини ислоҳ қилиш экспорт, иқтисодий ўсиш ва бандликни ошириш имкониятларини кенгайтириши билан бирга иқтисодиётда нархлар ўзгаришини самарали назорат қилишни таъминлашга қаратилган пул-кредит сиёсатининг янги тамойиллари ва механизмларини йўлга қўйишни тақозо этади. Бу борада ишлаб чиқилган тегишли чора-тадбирлар комплекси миллий валюта ва ички нархлар барқарорлигини таъминлашнинг яхлит тизимини яратиш, пул-кредит сиёсати ҳамда унинг инструментларини такомиллаштириш, жамоатчилик билан мулоқотни, халқаро ташкилотлар билан ҳамкорликни ривожлантириш, банк тизими барқарорлигини мустаҳкамлаш, банк хизматларининг сифати ва кўламини ошириш каби устувор вазифаларни қамраб олган.

Бугун энг аввало, пул-кредит сиёсатини бозор механизмлари асосида олиб бориш ва очиқ бозордаги операциялар ўрнини ошириш масаласига алоҳида эътибор қаратиш лозим. Ўз навбатида, бу фоиз инструментларини такомиллаштириш ва давлат қимматли қоғозлар бозорини ривожлантириш орқали пул-кредит сиёсатининг таъсирчанлигини таъминлаш учун зарур шароитлар шакллантирилиши билан узвий боғлиқдир.

Яна бир муҳим масала – иқтисодий ислоҳотлар самарадорлигини ошириш мақсадида монетар ва фискал сиёсатни ўзаро уйғунлаштиришдир. Мувофиқлаштирилган макроиқтисодий сиёсат давлат бюджетининг мувозанатлашганлигида, пул массаси ҳаддан зиёд ўсишини чеклаш ҳамда ислоҳотлар шароитида тижорат банклари ва базавий тармоқлар корхоналарининг фаолиятини қўллаб-қувватлашда намоён бўлади.

Пул-кредит сиёсати самарадорлигини ошириш ва нархлар барқарорлигини таъминлаш

Марказий банкнинг бош мақсади миллий валюта барқарорлигини таъминлаш бўлиб, унинг фаолияти нархлар барқарорлиги ва инфляция даражасининг прогноз кўрсаткичлар доирасида бўлишига эришиш билан бирга юқори иқтисодий ўсиш учун қулай молиявий шароитни яратишга қаратилган.

Маълумки, миллий валютамиз ва ички бозордаги нархлар барқарорлигини таъминлаш, аҳоли реал даромадлари, турмуш ҳамда истеъмол даражаси пасайишининг олдини олиш билан бирга тадбиркорлар учун узоқ муддатли сармояларни киритишга қаратилган инвестицион фаолиятни рағбатлантирувчи қулай муҳитни юзага келтириш орқали мамлакатимиз ижтимоий-иқтисодий ривожланишига хизмат қилади.

Бу борадаги муҳим вазифаларни бажариш ва Марказий банкнинг бош мақсадига эришишни кўзлаган ҳолда келажакда пул-кредит сиёсатининг инфляцион таргетлаш усулига ўтиш режалаштирилмоқда. 

Қайд этиш жоизки, республикада ҳозирги кунга қадар пул-кредит сиёсатини юритишда монетар таргетлаш режими амал қилмоқда. Бунда пул базаси ва пул массаси мос равишда пул-кредит сиёсатининг операцион ва оралиқ мақсадлари бўлиб хизмат қилади. Пировард мақсад – инфляциянинг прогноз кўрсаткичлар доирасида бўлишини таъминлашдир. Бу, табиийки, пул базаси ва пул массаси ҳажмига таъсир кўрсатиш орқали амалга оширилмоқда. Аммо таҳлиллар кўрсатишича, кейинги йилларда пул массаси ва инфляция даражаси динамикаси ўртасидаги боғлиқлик сусайди ва бундан кейин ушбу монетар таргетлаш усулидан фойдаланишни давом эттириш пул-кредит сиёсати самарадорлиги пасайишига олиб келиши мумкин.

Инфляцион таргетлаш бугунги кунда 30 дан ортиқ мамлакатлар марказий банклари томонидан ички нархлар барқарорлигини таъминлашда пул-кредит сиёсатининг самарали усулларидан бири сифатида қўлланмоқда. Бунда пул массаси ўсиши ҳамда айирбошлаш курси бўйича қатъий мўлжаллар белгиланмайди. Бироқ ушбу кўрсаткичлар динамикасида кескин тебранишлар юзага келган ҳолларда уларни бартараф этиш ва барқарорлаштириш мақсадида Марказий банк томонидан чекланган ҳажмдаги интервенция чоралари кўрилиши назарда тутилади.

Таъкидлаш лозимки, инфляцион таргетлаш режимига ўтиш ва унинг самарали ишлаши учун Марказий банк ўз инструментларини қўллашда мустақил бўлиши, ривожланган молия бозори, жумладан, давлат қимматли қоғозлари бозорининг шаклланганлиги, инфляция, иқтисодий ўсиш ва бошқа макроиқтисодий кўрсаткичлар бўйича аниқ ва тезкор маълумотлар базаси мавжуд бўлиши талаб этилади. Шунингдек, бошқа макроиқтисодий кўрсаткичлар, хусусан, инфляция ва иқтисодий ўсишни таҳлил қилиш, моделлаштириш ҳамда прогнозлаштиришнинг республика амалиётига мос замонавий усуллари, методологиясини шакллантириш, уни қўллаш борасида тегишли вазирлик ва идоралар, илмий тадқиқот марказларининг етакчи халқаро молия ташкилотлари билан ҳамкорлигини йўлга қўйиш зарур.

Шу ўринда, ўрта муддатли истиқболда республикада монетар сиёсатнинг инфляцион таргетлаш режимига ўтиш ва ҳозирдан ушбу механизмга ўтиш учун зарур шарт-шароитларни яратиш ҳамда тегишли тайёргарлик тадбирларини амалга ошириш борасида чоралар кўрилаётганини қайд этиш лозим.

Масаланинг яна бир жиҳатига тўхталсак. Самарали бозор механизмлари асосида фоиз сиёсатини такомиллаштириш мақсадида келгусида Марказий банк томонидан пул-кредит сиёсатининг индикатори сифатида асосий ставка ва фоиз коридорини жорий этиш режалаштирилмоқда. Ушбу режаларнинг амалга оширилиши, асосан, трансмиссион фоиз каналининг таъсирини кучайтириш билан бирга банк тизимидаги ликвидликни бошқаришда аниқлик ва мосланувчанликни ошириш ҳисобига мақсадли пул-кредит сиёсатини олиб бориш имкониятини кенгайтиради. 

Монетар сиёсат фоиз каналининг таъсирини оширишда Марказий банкнинг тижорат банкларига ликвидлик бериш операцияларидан фаол фойдаланиш муҳим аҳамиятга эга. Ушбу операциялар ҳажмини ошириш банклараро кредит бозоридаги ҳамда тижорат банкларининг ўз мижозлари билан амалга оширадиган депозит ва кредит операциялари бўйича фоиз ставкаларини мақсадли кўрсаткичларга яқинлаштириш имконини бериши кутилмоқда.

Янги иқтисодий шароитда юритиладиган Марказий банк пул-кредит сиёсатидаги ёндашувнинг яна бир ўзига хос хусусияти аҳоли ва хўжалик юритувчи субъектлар билан мулоқот ҳамда коммуникацион каналлардан кенг фойдаланишда акс этади.

Бунда инфляцион кутилмаларни жиловлаш мақсадида Марказий банк ўз фаолиятининг шаффофлигини оширади. Амалда бу ёндашув Марказий банк вакилларининг иқтисодиётда юзага келган вазият, пул-кредит соҳасида қабул қилинган қарорларнинг сабаблари ва улардан кўзланган асосий мақсадлар, кутилмалар ҳақида кенг жамоатчиликни оммавий ахборот воситалари ҳамда бошқа мулоқот каналлари орқали хабардор қилиб боришида намоён бўлади.

Юқорида таъкидланган чора-тадбирларнинг аниқ ва изчиллик билан амалга оширилиши бозор механизмларига асосланган Марказий банк инструментларидан фойдаланиш кўлами ҳамда таъсирини кенгайтириш орқали мамлакатда макроиқтисодий барқарорлик ва ўсишни таъминлаш жараёнида пул-кредит сиёсати ролини сифат жиҳатидан юқори даражага кўтариш имконини беради.

Шу билан бирга қайд этиш жоизки, амалиёт глобаллашув шароитида халқаро бозорлардаги талаб ва кўплаб мамлакатларда иқтисодий ўсиш суръатларининг пасайиши, юқори даражадаги ўзгарувчанлик ҳамда ноаниқликлар мавжуд бўлган вазиятда фақат Марказий банкнинг монетар сиёсат инструментлари ёрдамида макроиқтисодий ва нархлар барқарорлигини таъминлаб бўлмаслигини кўрсатмоқда.

Бошқача айтганда, бугун ички бозордаги нархлар барқарорлигини таъминлаш вазифаси инфляциянинг барча омилларини инобатга олувчи комплекс ёндашув ва чора-тадбирлар амалга оширилишини тақозо қилиши кенг эътироф этилмоқда. 

Бундай ёндашув Президентимизнинг 2017 йил 23 июнда қабул қилинган «Республика аҳолисини ижтимоий аҳамиятга эга озиқ-овқат товарларининг асосий турлари билан ишончли таъминлашга оид кечиктириб бўлмайдиган чора-тадбирлар тўғрисида»ги ПҚ-3082-сонли Қарорида ҳокимликлар, вазирлик ва идоралар билан биргаликда банк тизими олдига инфляция жараёнлари ва кутилмаларини пасайтириш мақсадида амалга оширилиши зарур бўлган таъсирчан чора ҳамда механизмлар ўз аксини топганлигини қайд этиш лозим.

Белгиланган ушбу чора-тадбирларнинг тегишли вазирлик ва идоралар билан тизимли амалга оширилиши ҳамда макроиқтисодий барқарорлик ва бизнес учун қулай муҳитни яратиш мақсадидаги ҳаракатларнинг уйғунлиги, мутаносиблигини таъминлаш бугунги долзарб вазифаларни тўлақонли бажариш имконини яратади.

Банк тизими барқарорлигини мустаҳкамлаш ва илғор банк амалиёти асосида фаолият юритувчи тизимни шакллантириш

Мамлакатимизда амалга оширилаётган ислоҳотларнинг янги босқичида макроиқтисодий барқарорликнинг муҳим омилларидан бири банк тизими мустаҳкамлиги эканлигини инобатга олган ҳолда бу борада амалга оширилган ишлар ва истиқболли режаларга ҳам тўхталсак.

Банк тизимининг молиявий барқарорлигини ошириш ва шу орқали макроиқтисодий мувозанатни таъминлашга ҳукуматимиз томонидан катта эътибор қаратилмоқда. Бунда Ўзбекистон Республикаси Президентининг 2017 йил 16 июнда қабул қилинган «Тижорат банкларининг молиявий барқарорлиги ва капиталлашуви даражасини оширишга оид қўшимча чора-тадбирлар тўғрисида»ги ПҚ-3066-сонли Қарори муҳим аҳамиятга эга эканлигини алоҳида қайд этиш жоиз. 

Мазкур Қарор ижроси тижорат банкларининг устав капиталларида давлат улуши 500 млн. АҚШ доллари эквиваленти миқдорида оширилиши орқали тижорат банкларининг капиталлашуви даражасини мустаҳамлашда катта аҳамият касб этди. Ва бу инвестицион лойиҳалар ҳамда тадбиркорликни молиялаштиришда банклар иштирокини кенгайтириш имконини яратди. 

Макзур тадбир тижорат банкларининг умумий капитали ва жами активлари сезиларли даражада ўсишига олиб келди. Айни қадамнинг яна бир аҳамиятли жиҳати шундаки, банкларимиз валюта курси сиёсатининг янги шароитларига молиявий жиҳатдан мустаҳкам кириб боради ва улар ушбу ислоҳотлар натижасида юзага келиши мумкин бўлган салбий омиллар оқибатининг олдини олиш имкониятига эга бўлади.

Шу билан бирга, тижорат банкларини молиявий соғломлаштириш ва бунда банк назоратининг пруденциал чораларини кучайтиришга алоҳида эътибор қаратилмоқда. Бу борадаги дастлабки амалий қадамлардан бири сифатида лаҳзали ликвидлик коэффициенти1 бўйича талабнинг жорий этилиши ва унинг жорий йил охиригача босқичма- босқич 20 фоизгача ошириб борилиши ҳам тижорат банклари томонидан эҳтиёткорона молиявий фаолият юритишни талаб этади.

Шу аснода банкларнинг ликвидлигини қўллаб-қувватлаш ва тўловлар узлуксизлигини таъминлаш борасида Марказий банк томонидан амалга оширилаётган операциялар ҳақида сўз юритиш ўринлидир.

Таъкидлаш керакки, Марказий банк томонидан амалга оширилаётган банкларнинг ликвидлигини қўллаб-қувватлаш инструментлари, хусусан, таъминотсиз ва чет эл валютасини гаровга олган ҳолда кредитлар бериш ҳамда валютавий СВОП операциялари қисқа давр ичида ўз долзарблиги ва талабгорлигини намоён эта олди. Жорий йилнинг фақат июль-август ойларида тижорат банкларига берилган қайта молиялаш кредитлари суммаси 800 млрд. сўмдан зиёдни ташкил этиши ушбу фикрнинг тасдиғидир.

Шу билан бирга, тижорат банклари ликвидлигининг барқарорлигини таъминлашда хорижий амалиётда кенг фойдаланиладиган операцияларни республикамизда жорий этиш ва ўз амалиётларимизни юзага келган вазиятни инобатга олган ҳолда давомий равишда такомиллаштириб бориш тизимини яратиш муҳим аҳамият касб этади.

Бу борадаги режаларимиздан замонавий ҳамда қулай шаклларда кредит ва депозит аукционларини ўтказишни йўлга қўйиш, мажбурий резерв талаблари механизмини тубдан қайта кўриб чиқиб, уни иқтисодий циклларнинг салбий таъсирини камайтиришга йўналтирган ҳолда такомиллаштириш каби вазифалар ўрин олган.

Келгусидаги режалар сирасига банк тизимини институционал ривожлантириш, бошқарув ва банк хатарларини баҳолашни такомиллаштиришни назарда тутувчи бир қатор чоралар ҳам киритилган. Таъкидлаш жоизки, бу борада алоҳида эътибор тижорат банкларининг молиявий ҳисоботлари сифатини оширишга қаратилади. Бунда молиявий ҳисоботларнинг халқаро стандартларига мувофиқ, тижорат банклари молиявий активларини баҳолаш ва таснифлаш бўйича янги талабларни киритиш масаласи кўриб чиқилаётганини келтириб ўтиш мумкин.

Айни пайтда банк тизимида режалаштирилган ислоҳотлар тижорат банклари барқарорлигини таъминлаш, омонатчилар ва кредиторлар манфаатларини самарали ҳимоя қилиш механизмларини такомиллаштириш орқали аҳолининг банк тизимига бўлган ишончини янада мустаҳкамлашга эришишни кўзда тутади. 

Илғор хорижий тажриба асосида банк фаолиятига оид норматив-ҳуқуқий ҳужжатларни ишлаб чиқиш, тижорат банкларини назорат қилишда халқаро талаблар даражасидаги янги иқтисодий нормативларни жорий этиш ишларини ҳам амалга ошириш доимий эътибордаги масала бўлади. Жумладан, «Банк назорати бўйича халқаро Базель қўмитасининг янги тавсияларини жорий қилиш учун халқаро молия институтларидан техник ёрдам ва экспертларни жалб қилиш бўйича чора-тадбирлар» мажмуасида назарда тутилган Жаҳон банки ва Халқаро валюта фонди билан ҳамкорлик ишлари давом эттирилади.

Бу борадаги фаолиятга тўхталар эканмиз, Халқаро молия корпорацияси билан кредит-ахборот хизматлари сифатини ошириш мақсадида Ўзбекистон Республикасининг «Кредит ахбороти алмашинуви тўғрисида»ги Қонунига мувофиқ ташкил этилган «Кредит-ахборот таҳлилий маркази» кредит бюроси» масъулияти чекланган жамиятининг таъсисчилари таркибига танлов асосида Италиянинг «CRIF» халқаро кредит бюроси жалб этилганлигини қайд қилиш мумкин.

Бундан ташқари, ҳозирги кунда тижорат банкларининг барча филиаллари Интернет тармоғи орқали «garov.uz» сайтига уланиб, Ўзбекистон Республикаси Марказий банки ҳузурида ташкил этилган «Гаров реестри» давлат унитар корхонаси маълумотлар базасидан фойдаланиш йўлга қўйилган. Бу гаров муносабатларига тегишли барча ахборотларни фаолиятда доимий ва тезкор қўллаш ҳамда тегишли хулосалар чиқариш имконини беради.

Ислоҳотлар ҳақида сўз юритар эканмиз, мамлакатимиз аҳолисига замонавий банк хизматларини тақдим қилиш борасидаги янги тизимни шакллантириш ҳам устувор аҳамиятга эга эканини қайд этиш жоиз. 

Бугунги кунда республикамизда фаолият юритаётган тижорат банклари ва уларнинг филиаллари сони ортиши мамлакатимиз аҳолисининг банк хизматларидан фойдаланиш имкониятини кенгайтирмоқда. Қолаверса, замонавий банклар фаолияти алоҳида аҳамият касб этувчи соҳалар ривожи учун қулай шарт-шароит яратишга хизмат қилаётир. Шу маънода банк тизими олдида турган долзарб масалалардан бири – аҳолининг банкларга бўлган ишончини мустаҳкамлаш вазифаси доимий эътиборда бўлиши лозим.

Бу борадаги режаларимиз мижозларнинг эҳтиёжларини доимий мониторинг қилишни ташкил қилиш, уларга индивидуал ёндашиш, банк хизматларини кўрсатиш маданиятини ошириш билан бир қаторда ахборот технологиялари янада кенгроқ жалб қилинишини кўзда тутади. Зеро, шиддат билан ривожланиб бораётган ахборот технологиялари асрида мавжуд имкониятлардан янада кенгроқ фойдаланиш ва банк хизматларини автоматлаштириш масаласи бугунги кундаги энг устувор йўналишлардан биридир. 

Хусусан, келажакда амалга киритилиши кўзда тутилаётган замонавий хизматлар ичида Марказий банк, Ички ишлар вазирлиги ҳамда Давлат солиқ идоралари тизимларининг ўзаро боғлиқлигини таъминлаш орқали мижозларнинг шахсини автоматик тарзда аниқлаш ҳамда уларнинг даромадлари ҳақидаги ахборотни Халқ банкининг пенсия тизимидан автоматик олишни ташкил қилиш йўли билан мижозлар томонидан маълумотномалар тақдим қилиш талабидан воз кечиш назарда тутилганини мисол қилиш мумкин. 

Бу борадаги навбатдаги қадамлардан яна бири давлат хизматларини кўрсатувчи идораларнинг биллинг тизими Марказий банк ҳисоб-китоб клиринг тизими билан интеграциялашувини таъминлаш орқали турли хилдаги давлат божлари ва тўловларни реал вақт режимида амалга ошириш ва ушбу давлат хизматларидан тезкор фойдаланиш имконияти яратилишидир. 

Бундай лойиҳалар бугунги кунда мамлакатимизда амалга оширилаётган «Электрон ҳукумат» тизимининг имкониятларини кенгайтириш ва халқимиз учун қўшимча қулайликлар яратишга хизмат қилиши билан аҳамиятли эканини эътироф этиш жоиз.

Банк хизматлари сифатини янада яхшилаш ва янги, замонавий банк хизматларини жорий этишда нақд пулсиз ҳисоб-китоблар, жумладан, пластик карталар қўллаган ҳолда электрон тўловларни амалга оширишда қулайлик ва шаффофликни ошириш борасидаги ишлар келгусида ҳам тизимли равишда давом эттирилади. Хусусан, бугунги кунда ушбу хизмат турларининг сифати, тезлиги, хавфсизлигини таъминлаш ҳамда мазкур ҳисоб-китоб воситалари ишлашига хизмат кўрсатувчи чакана тўлов тизимлари имкониятлари ва фаолияти самарадорлигини оширишга катта эътибор қаратилмоқда. 

Нақд пулсиз ҳисоб-китоблар тизимини янада ривожлантириш, банк пластик карточкаларининг функционал имкониятларини кенгайтириш ва чакана тўловлар жараёнини арзонлаштириш мақсадида «GlobUzCard» банклараро универсал чакана тўлов тизими ва Ягона Халқаро процессинг маркази фаолияти йўлга қўйилиши бунга мисол бўла олади.

Келгусида ҳудудлардаги хўжалик субъектларини тўлов терминаллари билан таъминлаб бориш ва уларнинг узлуксиз ишлашини назоратга олиш, пластик карточкалар фаолият кўламини кенгайтириш, мижозлар учун қулай жойларда банкомат ва инфокиоскларни жойлаштириш ишларини жадаллаштириш орқали юртимиз аҳолисининг эҳтиёжларини қондириш ҳамда улар учун қулайликлар яратишга алоҳида эътибор қаратилади. 

Яқин кунларда йўлга қўйилган яна бир янги банк хизмати, яъни жисмоний шахслар иш жойидан оладиган ўртача иш ҳақининг 3 бараваригача бўлган суммада 12 ойгача бўлган муддатга шартнома асосида овердрафт кредитларини олиш имконияти яратилганлиги банклар фаолиятида халқ манфаатлари устуворлигига алоҳида аҳамият қаратилаётганининг тасдиғидир.

Мамлакат тараққиётида банк тизимининг ўрни

Қайд этилганидек, банк тизимида амалга оширилаётган ўзгаришлардан асосий мақсад, банкларнинг иқтисодиётдаги молиявий воситачилик ролини мустаҳкамлаш билан улар аҳоли ва тадбиркорлик субъектларининг ишончли ҳамкорига айланишига эришиш ҳисобланади.

Амалда бу вазифа тижорат банклари томонидан йирик корхоналар, кичик бизнес субъектлари ва аҳолини кредитлаши, ҳисобварақлардан тўловларнинг ўз вақтида ўтказилишини таъминлаши ва кўрсатиладиган бошқа турдаги банк хизматлари сифатида намоён бўлади. Таҳлиллар шуни кўрсатмоқдаки, бу борада республикамиз тижорат банклари ўзига юклатилган вазифаларни изчиллик билан бажармоқда. 

Хусусан, жалб қилинган ресурсларнинг кредит маблағлари сифатида иқтисодиётни молиявий қўллаб-қувватлашга йўналтирилганлиги натижасида банклар томонидан ўтган давр мобайнида ажратилган кредит қўйилмалари юқори суръатларда (35 фоиз) ошиб, уларнинг асосий қисмини устувор равишда инвестицион ва аҳолининг реал даромад манбаларини яратиш мақсадларига йўналтирилган кредитлар ташкил қилди. 

Ўз навбатида, банкларнинг инвестицион фаолияти 2017 йилги Инвестиция дастури, жумладан, енгил саноат, фармсаноат, чарм-пойабзал ҳамда бошқа саноат тармоқларини модернизация қилиш ва ҳудудларни ижтимоий-иқтисодий ривожлантириш дастурларига киритилган лойиҳаларни қўллаб-қувватлашга қаратилганлиги банк тизимининг республика тараққиётидаги ўрнини акс эттиради. 

Ўтган даврда молиялаштирилган лойиҳаларни таҳлил қилар эканмиз, асосий эътибор рақобатбардош, импорт ўрнини босувчи ва экспортга мўлжалланган тайёр маҳсулотлар, бутловчи буюмлар ҳамда материаллар ишлаб чиқаришни маҳаллийлаштириш бўйича истиқболли лойиҳаларга, иқтисодиётнинг реал сектори корхоналарини қўллаб-қувватлашга, уларнинг барқарор ишлашини таъминлаш ва экспорт салоҳиятини оширишга йўналтирилган дастурларга ҳамда бугун мамлакатимизда амалга оширилаётган намунавий лойиҳалар бўйича арзон уй-жойлар қуриш дастурларига қаратилганлигини таъкидлаш жоиз. 

Шу билан бирга, Ҳаракатлар стратегиясида иқтисодиётдаги таркибий ўзгартиришларни чуқурлаштириш, етакчи тармоқларни модернизация ва диверсификация қилиш ҳисобига миллий иқтисодиётнинг рақобатдошлигини ошириш борасида кенг кўламли ва катта ҳажмдаги капитал маблағларни талаб этувчи дастурлар ҳамда устувор вазифалар белгиланганлиги республика банк тизими мазкур лойиҳаларни молиялаштириш чора-тадбирларини кучайтириш бўйича янада изчил иш олиб бориши кераклигини тақозо қилмоқда.

Хусусан, келгуси 5 йилда республикада минерал-хом ашё ресурсларини чуқур қайта ишлаш бўйича умумий қиймати қарийб 40 млрд. АҚШ долларига тенг бўлган 649 та инвестиция лойиҳасини амалга ошириш ҳамда унинг ҳисобидан саноат маҳсулотлари ишлаб чиқаришни 1,5 бараварга кўпайтириш вазифасини бажаришда тижорат банкларининг ўрни алоҳида аҳамият касб этади.

Тижорат банклари фаолиятидаги яна бир устувор йўналиш – кичик бизнес ва хусусий тадбиркорликнинг ривожланишини молиявий қўллаб-қувватлаш масаласи ҳам доимий эътиборда бўлишини таъкидлаш мақсадга мувофиқдир.

Иқтисодий ривожланишда кичик бизнес ва хусусий тадбиркорлик ўта муҳим аҳамият касб этиши бугунги кунда уларни молиявий қўллаб-қувватлаш борасида олиб борилаётган ишларни янада жадаллаштириш ҳамда тадбиркорлик фаолиятини амалга ошириш учун микрокредитлар ажратишни соддалаштиришни амалда изчиллик билан давом эттириш заруратини белгилайди. 

Бундан ташқари, жорий йилда Ўзбекистон Республикаси Президентининг тадбиркорлик субъектлари ва аҳолининг кенг қатламларини микрокредитлаш тизимини янада соддалаштириш борасидаги Қарорига асосан, жами 4 минг 900 дан зиёд аҳоли пунктларидаги 6 млн. 130 мингдан ортиқ хонадон ўрганилиб, 2 трлн. сўмлик 300 мингга яқин кредитлар ажратилганлиги бу борада амалга оширилаётган ва келгусида бажарилиши лозим бўлган ишларнинг кўламини акс эттиради.

Шу ўринда, яқинда ташкил этилган Тадбиркорлик фаолиятини қўллаб-қувватлаш давлат жамғармасининг аҳамиятига ҳам алоҳида тўхталиш жоиз.

Маълумки, мустақиллик йилларида хусусий ва ижара мулкка асосланган тадбиркорлик шаклланиб келди ва уни ривожлантириш борасида қатор ишлар амалга оширилиб ушбу секторнинг ялпи ички маҳсулот, аҳоли бандлиги ва экспортдаги улуши сезиларли даражада ошишига эришилди. Шу билан бирга, тадбиркорлик субъектлари олдида ҳозирги пайтда кредит олишда таъминот тақдим этиш имкониятлари етарли даражада эмаслиги, янги ташкил этилган корхоналарда кредит бўйича фоизларни қайтаришда муайян молиявий қийинчиликлар мавжудлиги, шунингдек, кредитга бўлган талаб мавжуд имкониятлардан ортиқлиги туфайли айрим вазиятларда тадбиркорларнинг тезкорлик билан кредит олиш имконияти чекланиши ҳолатлари юзага келмоқда.

Бундан ташқари, ҳукумат қарорлари асосида ўртача бозор даражаси ва ресурс қийматидан паст фоизларда кредитлар берилиши тижорат банкларининг кредит ресурслари учун фоиз тўловлари қопланмай қолишига ва бу банкларнинг рентабеллиги ҳамда молиявий ҳолати ёмонлашишига сабаб бўлаётган эди.

Шундай шароитда мамлакатимизнинг банк хизматлари бозоридаги ушбу муаммоларга республика раҳбарияти томонидан эътибор қаратилганлигини алоҳида таъкидлаш лозим. Бунда хусусий тадбиркорлик фаолиятини ҳимоя қилиш ва кафолатлашнинг ҳуқуқий механизмларини янада мустаҳкамлаш, уларни давлат томонидан қўллаб-қувватлашнинг янги воситаларини жорий қилиш, тадбиркорлик субъектларининг кредит олиш имкониятларини кенгайтириш, шу асосда янги иш ўринлари яратиш ва республика молия-банк тизими фаолиятини янада такомиллаштириш мақсадлари янги жамғарманинг тузилишига асос бўлиб хизмат қилди.

Ушбу жамғарма томонидан тадбиркорлик субъектлари фаолиятини молиявий қўллаб-қувватлаш ўз маблағлари ва хорижий кредит линиялари ҳисобидан тижорат банклари орқали имтиёзли кредитлар ажратиш, кредитлар бўйича кафиллик бериш ва фоиз харажатларини қоплаш орқали амалга оширилади. Бунда биринчи навбатда қишлоқ хўжалиги маҳсулотларини етиштириш ҳамда уни қайта ишлаш борасида ташкил этилган тадбиркорлик субъектларини молиявий қўллаб-қувватлашга эътибор қаратиш кўзда тутилган.

Юқорида қайд этилганлардан хулоса қилиш мумкинки, бугунги кунда республика банк тизимига кенг кўламли ва стратегик аҳамиятга эга вазифалар юклатилган. Табиийки, уларнинг ечими кўп жиҳатдан мамлакатимиздаги банклар янгиланишга тайёр эканлиги ҳамда ҳаётнинг ўзи олдимизга қўяётган синовлардан муваффақиятли ўта олиши билан боғлиқдир. Бошқача қилиб айтганда, ислоҳотларнинг якуний натижаси тизимда фаолият юритаётган раҳбар ва мутахассисларнинг ватанпарварлиги, илмий салоҳияти, касбий маҳорати, янгиланишларга тайёр туриши, умуман, сифат жиҳатдан янги талабларга жавоб бера оладиган даражага чиқа олиши билан баҳоланади.

Шу нуқтаи назардан, банк тизими олдида турган устувор вазифалар негизида инсон омили, яъни банк тизимидаги илғор хорижий тажриба асосида мутахассисларни тайёрлаш, уларнинг доимий ва тизимли равишда етакчи маҳаллий ҳамда хорижий таълим муассасаларида, халқаро молиявий ташкилотларда касбий маҳоратини ўстириш, тижорат банкларининг халқаро сифат стандартларини киритиши ҳамда уларнинг ходимларини халқаро тан олинган сертификатлар олишини рағбатлантириш ва ўз устида изчил меҳнат қилиш муҳитини яратиш масаласи ётишини инобатга олиб, бу борада олиб бориладиган амалий ишларга устувор аҳамият берилади. 

Мухтасар айтганда, мамлакатимиз Мустақиллигининг 26 йиллиги арафасида ўтган даврда амалга оширилган ишлар сарҳисоб қилинар экан, бугунги куннинг долзарб муаммолари ечими кўп жиҳатдан мамлакат тараққиётини жадаллаштириш ҳамда халқимиз фаровонлигини ошириш борасидаги саъй-ҳаракатларга узвий боғлиқ экани ўз-ўзидан аён бўлади. Бу йўлда Президентимиз бошчилигида амалга оширилаётган ислоҳотлар самараси ва натижаси учун масъулият ҳамда жавобгарликни ҳис қилган ҳолда ҳар биримиз ҳалол меҳнатимиз билан мамлакат ривожига ҳисса қўшишни шараф, деб билиб, ягона мақсад сари жипслашишимиз ҳамда ўз вазифаларимизни виждонан, сидқидилдан бажаришимиз лозим.
